
Gangakrita Shivakripartha Prarthana

గఙ్గాకృతా  శివకృపార్థప్రార్థనా  

నమో నమస్తే గిరిజాసహాయ నమో నమస్తే పునరిన్దుమౌలే  ।
నమో నమస్తేఽస్తు పునర్నమస్తే నమో నమస్తే కరుణాసముద్ర ॥౬౪॥
శ్రీమన్మహారుద్ర  నమో నమస్తే శ్రీవీరరుద్రాయ   నమో నమస్తే ।
నమో నమస్తే గిరిశ త్రినేత్ర  నమో నమస్తేఽస్తు విభూతిగాత్ర ॥౬౫॥
శ్రీనీలకణ్ఠాయ   నమో నమస్తే భాలప్రదేశానలలోచనాయ  ।
నమో నమస్తేఽస్తు కపర్దినే  నమో నమో నమస్తేఽస్తు సదాశివప్రభో  ॥౬౬॥
మార్తాణ్డమణ్డలనివాస   నమో నమస్తే మార్తాణ్డకుణ్డలవిరాజితభూషణాయ   ।
మార్తాణ్డచణ్డకరసఙ్కులమణ్టపాయ    తస్మై  మృడాయభగవన్ భవ తే నమోఽస్తు ॥౬౭॥
యద్వీక్షణప్రసరమాత్రవిధూతపాపాః   సమ్ప్రాప్నువన్తి పరమం పదమిన్దుమౌలేః  ।
తైరేవ  మాంముహురపి ప్రణతాం  ప్రపశ్య  పశ్యాద్య వహ్నినికరాశ్రితతప్తదేహామ్  ॥౬౮॥
మాతా త్వమేవ భగవన్ జనకస్త్వమేవ మిత్రం  త్వమేవ మమ చన్ద్రకలావతంస  ।
భ్రాతా  త్వమేవ భగవన్ గిరిజాసహాయ త్రాతా  త్వమేవ భగవన్ హర నీలకణ్ఠ ॥౬౯॥
త్వం కాలకూటవిషధారణధీరచిత్తః త్వం మారసంహరణకారణభూత ఏవ ।
బ్రహ్మాణ్డమణ్డలసుఖణ్డనహేతుభూతః     త్వామేవ తావదధునా శరణం ప్రపన్నాః  ॥ ౭౦॥
త్వన్నామకీర్తనసుధారసపానపీనో దీనోఽపి దైన్యమపహాయ  దివం ప్రయాతి  ।
పశ్చాదుపైతి  పరమం పదమీశ తేన తద్భాగ్యయోగ్యకరుణాం కురు మామపీశ ॥ ౭౧॥
॥ ఇతి శివరహస్యాన్తర్గతే  గఙ్గాకృతా  శివకృపార్థప్రార్థనా    సమ్పూర్ణా ॥
-॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౧౦। ౬౪-
౭౧ ॥

